
КОМИ РЕСПУБЛИКАСА ПРАВИТЕЛЬСТВОЛÖН ШУÖМ
Коми Республикаын административнöй комиссияяслöн удж

 йылысь положение вынсьöдöм йылысь
"Коми Республикаын административнöй комиссияяс артмöдан пöрадок йылысь" Коми Республикаса Оланпас олöмö пöртöм могысь Коми Республикаса Правительство шуис:
1. Вынсьöдны Коми Республикаын административнöй комиссияяслöн удж йылысь положение содтöд серти.

2. Тайö шуöмыс вынсялö сійöс официальнöя йöзöдан лунсянь.

Коми Республикаса Юралысь                                                              В. Торлопов 

Сыктывкар

2007 вося февраль 5 лун

15 №

                                                                                                         ВЫНСЬÖДÖМА

Коми Республикаса Правительстволöн 

2007 во февраль 5 лунся 15 №-а

шуöмöн

(содтöд)

Коми Республикаын 

административнöй комиссияяслöн удж йылысь

ПОЛОЖЕНИЕ
1. Панас
1. Коми Республикаын административнöй комиссияяс (водзö – комиссия) лоöны пыр уджалысь коллегиальнöй органъясöн, кутшöмъясöс артмöдöны "Коми Республикаын административнöй комиссияяс артмöдан пöрадок йылысь" Коми Республикаса Оланпас серти.
2. Комиссия видлалö административнöй право торкалöм йылысь делöяс, кутшöмъясöс индöма налöн компетенцияö "Коми Республикаын административнöй кывкутöм йылысь" Коми Республикаса Оланпасöн.

3. Комиссия аслас уджын мыджсьö Россия Федерацияса Оланподув, федеральнöй оланпасъяс да мукöд нормативнöй правовöй акт, Коми Республикаса Оланподув, Коми Республикаса оланпасъяс да Коми Республикаса мукöд нормативнöй правовöй акт, а сідзжö тайö Положение вылö.
4. Комиссиялöн эмöсь аслас нима печать да бланкъяс.

2. Медшöр могъяс да удж
5. Комиссиялöн медшöр могъясöн да уджöн лоöны:

1) мортöс дорйöм, мортлысь да гражданинлысь право да вöля видзöм, гражданалысь дзоньвидзалун видзöм, общественнöй нравственносьт дорйöм, мортöс кытшалысь вöр-ва, государственнöй власьт олöмö пöртан  пöрадок, общественнöй пöрадок да общественнöй безопасносьт, эмбур видзöм, административнöй право торкалöмысь общество да государство дорйöм;
2) быд боксянь, тырвыйö, объективнöя да ас кадö быд лоöмторлысь обстоятельство туялöм, законодательство серти сійöс разрешитöм, а сідзжö административнöй право торкалöмлы лоан помка да условие тöдмалöм;
3) административнöй право торкалöмысь öлöдöм;

4) административнöй право торкалöм  йылысь делöяс, мый примитöма производствоö, видлалöм да мыжа йöзöс административнöй кывкутöмö кыскöм.
3. Комиссияö пырысьяслöн полномочиеяс

6. Комиссия водзö пуктöм могъяс олöмö пöртöм могысь комиссияöн веськöдлысь:

1) водзвыв планируйтö, котыртö да веськöдлö комиссия уджöн;

2) индö комиссия заседаниелысь кадпас, кад да нуöдан места;

3) веськöдлö комиссия заседаниеöн;

4) кырымалö заседание сёрнигижöдъяс, шуöмъяс (кывкöртöдъяс), мый примитöма комиссиялöн заседаниеяс вылын;
5) сетö Мирöвöй ёрдысьяслöн удж котыртöм кузя Коми Республикаса веськöдланінö комиссиялöн удж йылысь отчёт;
6) персональнöя кывкутö комиссиялöн удж вöсна;

7) збыльмöдö мукöд полномочие, кутшöмъясöс индöма сылöн компетенцияö, мый артыштöма законодательствоöн.

7. Комиссиялöн кывкутысь секретар:

1) нуöдö комиссиялысь делопроизводство;

2) дасьтö комиссиялöн заседаниеяс вылын административнöй право торкалöм йылысь делöяс;

3) юöртö комиссияö пырысьясöс, йöзöс, кодъяс участвуйтöны административнöй право торкалöм йылысь делö кузя производствоын, комиссиялöн заседание нуöдан кад да места йылысь;

4)  нуöдö административнöй право торкалöм йылысь делöяс кузя делопроизводство Административнöй право торкалöм йылысь Россия Федерацияса кодексöн урчитöм тшöктöмъяс серти;

5) нуöдö да кырымалö комиссия заседаниелысь сёрнигижöд;
6) лöсьöдö административнöй право торкалöм йылысь делöяс кузя шуöмъяслысь (кывкöртöдъяслысь) балаяс;

7) могмöдö шуöмъяссö (кывкöртöдъяссö) збыльмöдöм йылысь шыöдчöмъяс;

8) кывкутö комиссия материалъяс колана ног арталöм, отчёт нуöдöм, видзöм вöсна;

9) лöсьöдö архивö сетöм могысь делöяс;

10) олöмö пöртö мукöд полномочие, мый пыртöма законодательствоöн водзвыв артыштöм сылöн компетенцияö.

8. Комиссияö пырысьяс:

1) тöдмасьöны административнöй право торкалöм йылысь делö кузя материалъясöн, кутшöмъясöс петкöдöма комиссияöн видлалöм вылö;

2) видлалöны делö видлалöмсö эновтлöм йылысь юалöм;

3) корöны урчитан пöрадок серти ассьыныс удж збыльмöдöм могысь колана юöръяс, документъяс, юöр сетан да мукöд материал, кутшöмъяс колöны делö видлалöм вылö;

4) участвуйтöны комиссиялöн заседаниеясын;

5) юасьöны йöзлысь, кодъяс участвуйтöны административнöй право торкалöм йылысь делö артмöдöмын;

6) участвуйтöны делö серти гижöда да вещественнöй эскöдöмсö туялöмын;

7) участвуйтöны примитан решениеяс йылысь сёрниын;

8) участвуйтöны решениеяс примитігöн гöлöсуйтöмын;

9) олöмö пöртöны комиссияöн веськöдлысьлысь тшöктöмъяс;

10) öтвылысь уджалöны урчитöм пöрадок серти государственнöй органъяскöд, меставывса асвеськöдлан органъяскöд, инöд видзан органъяскöд, мукöд организациякöд комиссиялöн компетенцияö пыран юалöмъяс серти;

11) олöмö пöртöны мукöд полномочие, кутшöмöс пыртöма законодательствоöн водзвыв артыштöм налöн компетенцияö. 

4. Комиссиялысь удж котыртöм
9. Комиссияын уджалöны веськöдлысь, кывкутысь секретар да комиссияö пырысьяс. Комиссияöн юрнуöдö веськöдлысь. Сійö кö недыр кад абу, сылысь могъяссö вермö збыльмöдны комиссияö пырысьясысь öти.
10. Комиссияö пырöны урчитöм пöрадок серти Коми Республикаса государственнöй органъяс, меставывса асвеськöдлан органъяс, организацияяс либö общественнöй котыръяс петкöдлысьяс.
11. Комиссиялысь персональнöй составсö вынсьöдö Мирöвöй ёрдысьясöс уджöн могмöдöм котыртысь Коми Республикаса веськöдланін.

12. Комиссияса кывкутысь секретар пыр уджалö штат подув вылын да лоö Мирöвöй ёрдысьясöс уджöн могмöдöм котыртысь Коми Республикаса веськöдланінын уджалысьöн.

13. Веськöдлысьлöн да комиссияö пырысьяслöн полномочиеяс збыльмöдан кадколастыс лоö кык во.

5. Административнöй право торкалöм йылысь делö кузя комиссияöн производство збыльмöдан пöрадок

14. Комиссия збыльмöдö административнöй право торкалöм йылысь делöяс кузя производство Административнöй право торкалöм йылысь Россия Федерацияса Кодексöн урчитан пöрадок серти.
15. Административнöй право торкалöм йылысь делöяс  видлавсьöны восьсöн законодательствоöн водзвыв артыштöм лоöмторъяс кындзи.

16. Комиссиялöн заседание лыддьыссьö оланпас инöда, сэні участвуйтö кö сылöн составысь джынсьыс оз этшаджык. Комиссиялысь заседаниесö восьтö да нуöдö комиссияöн веськöдлысь.
17. Административнöй право торкалöм йылысь комиссияöн делö видлалігöн лöсьöдсьö сёрнигижöд. Сёрнигижöд кырымавсьö комиссиялöн заседаниеса веськöдлысьöн да секретарöн.

18. Комиссия примитö решение шуöм да кывкöртöд формаын.

19. Административнöй право торкалöм йылысь делö кузя решение примитсьö заседание вылын вöлöм комиссияö пырысьяслöн унджык гöлöсöн.

20. Административнöй право торкалöм йылысь делö кузя решение кырымавсьö комиссиялöн заседаниеса веськöдлысьöн.

21. Административнöй право торкалöм йылысь делö кузя комиссияöн петкöдöм решениеяс выльысь видлалöм, налöн вынсялöм да збыльмöм вöчсьöны пöрадок да кад серти, кыдзи урчитöма Административнöй право торкалöм йылысь Россия Федерацияса кодексöн.

22. Комиссиялöн заседаниеяс нуöдсьöны колана дырйи, но кык вежоннас öтикысь оз этшаджыкысь. Сэк жö административнöй право торкалöм йылысь делöяс кузя производствоыс вöчсьö  Административнöй право торкалöм йылысь Россия Федерацияса кодексöн урчитöм кадколастö.

6. Кывкöртöд
23. Административнöй право торкалöмысь öлöдöм могысь комиссия вöчö  уджсö урчитöм пöрадок серти государственнöй власьт органъяскöд, государственнöй органъяскöд, меставывса асвеськöдлан органъяскöд, право доръян органъяскöд, мукöд организациякöд öтвыв комиссия компетенцияö индöм юалöмъяс серти.

Комиöдіс   Афанасьева   Е.Е.
7 326 пас

